
Ceist i gcomhair freagra ó bhéal O-000038/2021
ar an gCoimisiún
Riail 136
Sylvia Limmer, Jaak Madison, Roman Haider, Simona Baldassarre, Luisa Regimenti
thar ceann Ghrúpa ID

Ábhar: Leanaí a vacsaíniú in aghaidh COVID-19 i bhfianaise Airteagal 2 den Chonradh ar an 
Aontas Eorpach

Dé hAoine an 28 Bealtaine 2021, d’fhormheas an Ghníomhaireacht Leigheasra Eorpach (EMA) 
vacsaín COVID-19 BioNTech/Pfizer do leanaí atá idir dhá bhliain déag d’aois agus cúig bliana déag 
d’aois. Rinne roinnt Ballstát, áfach, an bealach a réiteach do vacsaíniú leanaí roimh chinneadh na 
Gníomhaireachta Leigheasra Eorpaí. Tá amhras ar roinnt saineolaithe faoi vacsaíniú leanaí, go 
háirithe maidir leis na sonraí atá ar fáil ar an riosca i gcomparáid leis an tairbhe i dtaobh na cosanta 
do leanaí, ós rud é go dtugann bunáite na sonraí le tuiscint gur annamh a bhuailtear go dona breoite 
leanaí. Is é tuairim roinnt saineolaithe nach mbeadh sé inmholta leanaí a vacsaíniú ach amháin más 
amhlaidh riochtaí sláinte tromchúiseacha a bheith orthu.

1. An dtagann an Coimisiún leis an tuairim gur gá vacsaíniú leanaí a shrianadh i bhfianaise 
Airteagal 2 den Chonradh ar an Aontas Eorpach, go háirithe ós rud é go bhfuil cumas na leanaí 
toiliú a thabhairt teoranta agus nach bhfuil ag na vacsaíní uile a d’fhormheas EMA ach údarú 
margaíochta coinníollach (bunaithe ar bhunachar sonraí atá laghdaithe go suntasach i 
gcomparáid leis an gceann is gá de ghnáth i gcomhair ceadúnú vacsaíní, ar an toimhde gur mó 
na tairbhí ná na rioscaí, agus gur gá, ina dhiaidh sin, sonraí cliniciúla i bhfad níos cuimsithí a 
sholáthar chun an t-údarú margaíochta a choinneáil agus chun go mbeadh an t-údarú sin ina 
ghnáthúdarú margaíochta amach anseo)?

2. An aontaíonn an Coimisiún go bhfuil baol ann go vacsaíneofaí leanaí de bharr brú sóisialta, e.g. 
an brú sin atá ann mar gheall ar na feachtais phoiblí éagsúla trína ndéantar an vacsaíniú a chur 
chun cinn, rud a d’fhéadfadh a bheith ar neamhréir le comhairle leighis, agus conas a d’fhéadfaí 
leanaí a chosaint air sin?

3. An bhfuil aon staidéir ina ndéantar scrúdú grinn ar an mbaol a d’fhéadfadh a bheith ag 
ionfhabhtú COVID-19 do leanaí déanta nó ordaithe ag an gCoimisiún?

